CONFERENCE EPISCOPALE DU RWANDA
COMMISSION EPISCOPALE POUR L’APOSTOLAT DES LAICS ET DES
INTELLECTUELS (C.E.A.L.) B.P. 357 KIGALI - RWANDA Tél.
0788501820/0788792592 E-mail : cealrwanda@gmail.com

UBUTUMWA BUGENEWE ABAKRISTU
KU MUNSI MUKURU W'ABALAYIKI WO
KU WA 8 U6USHYINGO 2020

INSANGANYAMATSIKO :
« NIMUHUMURE, NI JYE, MWIGIRA UBWOBA (Mt 14,27) »

Tariki ya 8 Ugushyingo 2020



“NIMUHUMURE, NI JYE, MWIGIRA UBWOBA
(Mt 14,27)”

ICYUMWERU CYA 32 GISANZWE
Amasomo : Buh 6, 12-16; 1 Tes 4,13-18; Mt 25, 1-13)
Intangiriro

Bakristu bavandimwe, kuri iki cyumweru cya 32 mu
byumweru bisanzwe by’umwaka wa liturijiya,
turahimbaza umunsi mukuru wo kuzirikana ubutumwa
abalayiki bafite muri Kiliziya. Ubusanzwe uyu munsi
wajyaga uba mu kwezi kwa Kamena, ugahurirana
n’umunsi mukuru wo kuzirikana Abahowe Imana b’i
Buganda. Muri uyu mwaka uba warabaye ku itariki
ya 21 Kamena 2020, ariko ntibyashobotse kuko za
Kiliziya zari zifunze kubera icyorezo cya coronavirusi
(covid 19). Inama y’Abepiskopi bo mu Rwanda
yahisemo kwimurira uwo munsi Kkuri iyi tariki ya 8
Ugushyingo 2020. Insanganyamatsiko y’uyu munsi
iragira iti: “Nimuhumure, ni jye, mwigira ubwoba”
(Mt 14,27). Tukaba twarayihisemo duhereye kuri ibi
bihe tumazemo iminsi byaranzwe n’icyorezo cya covid
19. Koko rero, iki cyorezo kibasiye isi yose, cyateye
ubwoba abantu benshi, gihungabanya n’ukwemera
kw’abatari bake.

Isomo rya mbere tumaze kumva, riratubwira ko nta
mpamvu yo kugira ubwoba kuko, Imana iri hafi yacu.
Riraturarikira kuba abanyabuhanga. Umunyabuhanga ni

wa wundi uhora ashakashaka Imana, kandi nta kabuza
arayibona kuko itari kure yacu. Naho Inkuru Nziza
twumvise, yo iraturarikira guhora twiteguye. Yezu
akoresha urugero rw’umugani w’abakobwa cumi, harimo
batanu b’abapfayongo. Aba mu gihe cyo gutegereza
umukwe, ntacyo bigeze bakora ngo bitegure, mu gihe
batanu b’abanyamutima bo batangiye kumwitegura hakiri
kare. Muri uyu mugani, umukwe ashushanya Nyagasani
Yezu ubwo azaba agarutse(ihindukira rye). Naho
abakobwa cumi bagashushanya ukuntu ibyiciro
bitandukanye by’abakristu bitegereje ihindukira rye.

Hari abakristu basa n’abarambiwe, bakiberaho ntacyo
bitayeho, mbese nk’abasinziriye. @~ Abo  bakristu
bazatungurwa. Ni ba bakristu bo ku izina gusa, tukaba
twabagereranya na ba bakobwa batanu b’abapfayongo.
Nta mavuta yo kongera mu matara yabo bafite. Amavuta
yakira mu itara ashushanya ibikorwa byiza by ’umuntu
cyangwa urukundo afitiye Kristu. Abakobwa batanu
b’abanyamutima bashushanya abakristu bahora biteguye
ukuza kwa Nyagasani. Ni babandi barangwa n'ibikorwa
byiza : gufungurira abashonji, gucumbikira abagenzi,
kwambika abambaye ubusa, gusura abarwayi n’imbohe,
n’ibindi (Mt 25,31-46). Ibyo bikorwa byiza ni nk’urumuri
rumurikira isi mu mwijima. Twibaze niba buri wese muri
twe ahora yiteguye kwakira umukwe (Nyagasani), itara
ryanjye, itara ryawe, harimo amavuta?



Nimuhumure, ni jye, mwigira ubwoba

Aya magambo Nyagasani Yezu yabwiye abigishwa be
ubwo bari mu bwato bagiye kurohama kubera
umuhengeri, natwe uyu munsi arayatubwira. Koko
rero, natwe abakristu tumaze iminsi turi mu muhengeri
twatewe na coronavirusi (covid 19). Umuhengeri
usobanura ibintu byinshi : ibyago, ibigeragezo,
uburwayi, amakuba, imihangayiko duhura nayo muri
ubu buzima, n’ibindi. lbyo byose bidutera ubwoba,
tukiheba, tukumva ko tugiye gupfa. Nk’uko Nyagasani
Yezu vyabibwiye abigishwa be, natwe uyu munsi
aratubwira ati : « Nimuhumure, ni jye, mwigira
ubwoba ». Koko rero nta na rimwe Imana idutererana
Iyo turi mu byago no mu bibazo, oya Imana iba iri hafi
yacu, iba iri kumwe natwe.

Yezu yasanze abigishwa be agenda hejuru y’amazi,
hejuru y’'umuhengeri. Ibyo biratwumvisha ko Yezu ari
we mugenga w’umuhengeri, arawutegeka ugahosha, ni
yo mpamvu tutagomba kugira ubwoba kuko turi
kumwe nawe. Turasabwa kumwizera, kwizera Yezu
biduha amahoro n’umunezero, bituma tutagira ubwoba
ngo twikange ikije cyose. Ubwoba ni bubi, butuma
twikanga icyo twumvise cyose, cyangwa icyo tubonye
cyose kikadukangaranya. Uri kumwe na Yezu ntagira
ubwoba. Igihe Intumwa zari mu bwato zagize ubwoba,
zakutse umutima, Yezu yarabahumurije. Natwe uyu
munsi araduhumuriza agira ati : « mwigira ubwoba
bwa coronavirus (covid 19). Nimucyo rero twumve ko

ntagikwiye kudutera ubwoba kuko turi kumwe na
Yezu. Tumwizere kuko tutari twenyine.

Burya mu byago, iyo umuntu yumva ko ari wenyine,
ariheba, ariko iyo yumva ko ari kumwe n’abandi,
ko ashyigikiwe, arakomera akumva afite imbaraga,
afite amahoro. Ni byo koko, ibyago n’amakuba
biraduhungabanya, ni nk’umuhengeri mu buzima bwacu,
ariko iyo twizeye Yezu nta kabuza aradutabara,
kuko ahora hafi yacu. Mu gihe cy’ibyago n’amakuba,
haduka abantu babyitwaza bagatera abandi ubwoba no
guhungabana. Mu bihe nk’ibi kandi n’abahanurabinyoma
ntibabura, ndetse n’amwe mu madini y’ibyaduka usanga
ayobya abantu mu nyigisho zayo ku byerekeranye
n’umunsi w’imperuka.

Murabe maso, kuko mutazi umunsi n’isaha

Mu isomo rya kabiri, Pawulo Mutagatifu arahumuriza
Abanyatesaloniki bari bafite umutima uhagaze ku
kibazo  cy’ithindukira rya Nyagasani n’izuka
ry’abapfuye. Ibyo byari byarabatesheje umutwe ndetse
bigatuma bamwe muri bo badakora, bumva ko
n’ubundi ntacyo bimaze. Pawulo aragereranya urupfu
n’ibitotsi, umuntu iyo asinziriye agera aho agakanguka.
Yezu na we yafataga urupfu nko gusinzira. lgihe
bamubwiraga ko incuti ye Lazaro yapfuye, we
yarabashubije ati : « Incuti yacu Lazaro arasinziriye,
ngiye kumukangura» (Yh 11,11). N’igihe yajyaga
kuzura umukobwa w’umutware, ubwo yageraga mu

rugo rw’uwo mutware, agasanga abantu benshi
baboroga, yarababwiye ati: « Nimuhave, uwo
mukobwa ntiyapfuye, arasinziriye » (Mt 9,24).

Pawulo Mutagatifu ubwo yasobanuriraga Abanyatesa-
loniki  ibirebana n’izuka  ry’abapfuye, nawe
yasubiyemo inyigisho ya Yezu twumvise mu lvanjiri
ya Mt 25,13, ngo : murabe maso, kuko mutazi umunsi
n’isaha. Icyangombwa ni ukuba maso, ariko cyane
cyane icy’ingenzi ni uko twemera ko tuzabana na
Kristu iteka ryose. Muri iki gihe, hari abantu muzumva
bigisha ko ngo isi igiye kurangira, ko umunsi
w’imperuka wegereje. Bene izo nyigisho nta gihe
zitabayeho, cyane cyane zikunda kwaduka mu bihe
bikomeye nk’iby’intambara, itotezwa, indwara
z’ibyorezo nk’iyi ya coronavirusi. Bene izo nyigisho
ziba zishingiye ku bwoba busanzwe bwa muntu. Ubwo
bwoba rero, si bwo bwari bukwiye kuturanga, twebwe
abacunguwe na Yezu Kristu. Icyo we adusaba ni
uguhora turi maso, tugahora twiteguye nk’uko Ivanjiri
yabitubwiye. Abacunguwe na Kristu ntabwo bakwiye
guhangayika ukundi cyangwa ngo bahorane ubwoba.
Ni byo Pawulo Mutagatifu avuga agira ati : « Kandi
rero ntimwahawe roho y’ubucakara ibasubiza nanone
mu bwoba, ahubwo mwahawe roho ibagira abana
bishingiwe kibyeyi, igatuma dutera hejuru tuti « Abba !
Data ! » (Rm 8,15).



Umwanzuro:

Bakristu bavandimwe, uyu munsi wagenewe
kuzirikana ubutumwa abalayiki bafite muri
Kiliziya, ubaye mu gihe kidasanzwe, igihe
kidusaba kugaragaza ishyaka n’urukundo
dufitiye Kiliziya. Ni yo mpamvu twagira ngo
twongere twibukiranye zimwe mu nshingano
z’abakristu. Amategeko ya Kiliziya (ingingo
zayo 1260-1262), avuga ko abakristu bafite
inshingano zo gufasha Kiliziya mu gutunganya
imirimo yayo ijyanye no gutura igitambo,
ibikorwa  by’iyogezabutumwa, iby’urukundo
n’ibijyanye no gutunga abapadiri. Muri iki gihe
cya coronavirusi, hari abakristu bagaragaje
ishyaka n’urukundo bafitiye Kiliziya koko, baba
hafi y’abasaserdoti babo, hafi ya Kiliziya yabo,
barayifasha mu buryo butandukanye. Abo bose
turabashimira, kandi dushishikariza n’abandi
bose gukomeza kwitanga, buri wese akurikije
ubushobozi bwe, kugira ngo Inkuru Nziza ya
Yezu Kiristu ikomeze kwigishwa, ihumurize
abafite ubwoba, bumve ko ntagikwiye kudutera
ubwoba kuko turi kumwe na Yezu.

Mbere yo gusoza ubu butumwa kandi,
turabiseguraho, kubera ko noveni, rya sengesho
mukunda risanzwe ritegura uyu munsi,

ritashoboye kubera mu miryangoremezo kuko
itemerewe guterana muri iki gihe. Ariko
ababishoboye barikoreye mu ngo zabo. Ikindi ni
uko, nubwo turi mu bihe bidasanzwe, inshingano
Komisiyo ishinzwe ubutumwa bw’abalayiki
yahawe n’ Abepiskopi zarakomeje, ni yo mpamvu
Inama y’Abepiskopi yemeje ko ituro ry’uyu
munsi rigenerwa Komisiyo ishinzwe ubutumwa
bw’abalayiki nk’uko bisanzwe.

Bikira Mariya Umwamikazi wa Kibeho, iteka
yatugaragarije ko aturi hafi, nakomeze
kudutakambira kugira ngo dutsinde burundu iki
Cyorezo cya coronavirusi.

Imana ibahe mwese umugisha.

